
Էդիկ Մինասյան, Արտավազդ Դարբինյան 

 

ԵՐԵՎԱՆԻ ԲՈՒՀԵՐԻ ՄԱՍՆԱԿՑՈՒԹՅՈՒՆԸ  

ԱՐՑԱԽՅԱՆ ԱՌԱՋԻՆ ՊԱՏԵՐԱԶՄԻՆ (1991-1994 ԹԹ.) 
 

Հիմնաբառեր. Արցախ, ԵՊՀ, Խ. Աբովյանի 

անվան հայկական պետական մանկավարժական 

համալսարան, դասախոս, ուսանող, շրջանա-

վարտ, ազգային հերոս, Մարտակերտ, Շուշի։ 

 

Հոդվածում համապատասխան փաստերի վերլուծությամբ ներկայացվում է Երևանի 

պետական համալսարանի և Խ․ Աբովյանի անվան հայկական պետական մանկավարժական 

համալսարանի պրոֆեսորադասախոսական անձնակազմի, ուսանողության և շրջանա-

վարտների ակտիվ մասնակցությունը մարտնչող Արցախին օգնության հարցում։ Արցախում 

և ՀՀ սահմանամերձ շրջաններում Ադրբեջանի կողմից սանձազերծված պատերազմը ստի-

պեց մայրաքաղաքում գործող բուհերի, առաջին հերթին՝ ԵՊՀ մի շարք ֆակուլտետների ու-

սանողներին կիսատ թողնել համալսարանական ուսումնառությունը, ստեղծել կամավորա-

կան ջոկատներ և մեկնել ռազմական գործողությունների շրջաններ։ Նրանք, ովքեր մնացին 

համալսարաններում և մյուս բուհերում, մեր ժողովրդի հետ միասին ամեն կերպ աջակցեցին 

մարտնչող Արցախին։ Համալսարանականները կազմակերպեցին ոչ միայն ուղղաթիռային 

չվերթներ՝ Արցախ հասցնելով հագուստ, սննդամթերք, ռազմամթերք և առաջին անհրաժեշ-

տության ապրանքներ։  

 

1990-ական թթ. սկզբներին Ադրբեջանի կողմից սանձազերծված պատերազմն Արցա-

խում և Հայաստանի սահմանամերձ շրջաններում ստիպեց մայրաքաղաքում գործող բու-

հերի, առաջին հերթին՝ ԵՊՀ մի շարք ֆակուլտետների ուսանողներին կիսատ թողնել հա-

մալսարանական ուսումնառությունը, ստեղծել կամավորական ջոկատներ և մեկնել Ար-

ցախ1, ինչպես նաև Հայաստանի սահմանամերձ շրջաններ, իսկ նրանք, ովքեր մնացին հա-

մալսարանում և մյուս բուհերում, ամեն կերպ աջակցում էին մարտնչող Արցախին։ Միայն 

1988-1991 թթ. ընթացքում համալսարանականները կազմակերպեցին 20-ից ավելի ուղ-

ղաթիռային չվերթ՝ Արցախ հասցնելով հագուստ, սննդամթերք և առաջին անհրաժեշտու-

թյան ապրանքներ։ ԵՊՀ ֆիզիկայի ֆակուլտետում ընդհանուր ֆիզիկայի ամբիոնի աշխա-

տակիցներ Միսակ Մարտիրոսյանի և Արմանդ Ռոստոմյանի ջանքերով հրացանների հա-

մար կոտորակ էին պատրաստում, կապարի գնդակներ ձուլում՝ Արցախ ուղարկելու հա-

մար, իսկ քիմիայի ֆակուլտետի դասախոսներ Հելբիկ Հակոբյանը և Կարապետ Դավթյանը 

առաջինն էին, որ Հայաստանում սինթեզեցին հրթիռային վառելանյութ։ 

Զգալի էր նաև ԵՊՀ օգնությունը Արցախի պաշտպանության պետական կոմիտեին2: 

ԵՊՀ կուսկոմիտեի առաջին քարտուղար Յու. Մկրտումյանի ջանքերով ոչ միայն արգելվել 

էր խորհրդային զորքերի մուտքը ԵՊՀ, այլև կազմակերպվել և Եղեգնաձորից թիկնոցներ՝ 

յափնջիներ էին բերվել ԵՊՀ, որտեղ էլ դրանցից կաղապարներով որսորդական հրացաննե-

րի համար խից էին պատրաստում և հագուստի հետ միասին ուղարկում Արցախ։ Ցավոք, 

համալսարանականներից և մյուս բուհերից շատերը մարտի դաշտից չվերադարձան։ 

Նրանց թվում էր 1990 թ. փետրվարից համալսարանականների ուժերով կազմավորված 

 
* Հոդվածը ներկայացվել է 18.05.2021 թ., գրախոսվել՝ 19.06.2021 թ., ընդունվել տպագրության՝ 

30.07.2021 թ.: 
1 Տե՛ս Երևանի պետական համալսարանը Արցախյան գոյապայքարում, գլխ. խմբ.՝ Ա. Սիմոնյան, Ե., 2011, 

էջ 8։ 
2 Տե՛ս նույն տեղում։ 

«Անկախության բանակի» հրամանատար, համալսարանի դասախոս Լեոնիդ Ազգալդյանը։ 

Հրամանատարը զոհվեց 1992 թ. հունիսի 21-ին Մարտակերտի Տոնաշեն գյուղում՝ թշնամու 

դեմ անհավասար կռվում1: Նա հետմահու պարգևատրվել է ՀՀ և ԼՂՀ «Մարտական խաչ» 

առաջին աստիճանի շքանշաններով2: 

Արցախյան պատերազմի սկզբում իր քաջագործություններով աչքի ընկավ ԵՊՀ 11 

տարվա դասախոս, ինժեներ-երկրապահ Սիմոն Աչիքգյոզյանը։ Գիտության անխոնջ մշակը 

1989 թ. անդամագրվել է «Արաբո» կամավորական ջոկատին և մասնակցել Եղեգնաձորի 

ու Նոյեմբերյանի շրջանների և սահմանամերձ այլ գյուղերի ինքնապաշտպանական մար-

տերին, ապա մեկնել Արցախ (Շահումյանի շրջան)՝ ստանձնելով Մարտունաշենի պաշտ-

պանության ջոկատի հրամանատարությունը։ 1990 թ. Ս. Աչիքգյոզյանն ընտրվել է Երևանի 

քաղխորհրդի պատգամավոր, մասնակցել ՀԽՍՀ Գերագույն խորհրդի նիստերին։ Նա իս-

կական հերոսություն գործեց Մարտունաշենի ինքնապաշտպանության ժամանակ, որտեղ 

էլ զոհվեց 1991 թ. ապրիլի 30-ին՝ Արցախը հայաթափելու «Օղակ» գործողությունը կանխե-

լիս3: Նա 1996 թ. սեպտեմբերին հետմահու պարգևատրվել է «Մարտական խաչ» առաջին 

աստիճանի շքանշանով։  

Արցախյան պատերազմում քաջաբար կռվեցին և հերոսի մահով ընկան ԵՊՀ պատ-

մության ֆակուլտետի ուսանողներ, ՀՀ ազգային հերոս Թաթուլ Կրպեյանը, հետմահու «Ա-

րիության համար» մեդալով պարգևատրված Վարդան Դալլաքյանը, Զաքար Ավանեսյանը, 

ֆակուլտետի գիտաշխատող Վարդան Բախշյանը, ռադիոֆիզիկայի ֆակուլտետի ուսանող, 

հետմահու «Մարտական խաչ» առաջին աստիճանի շքանշանով պարգևատրված Պետրոս 

Ղևոնդյանը, տնտեսագիտության ֆակուլտետի ուսանող Վարդան Հովհաննիսյանը, իրա-

վաբանության ֆակուլտետի ուսանող, 1990 թ. Երևանի քաղխորհրդի պատգամավոր Տիգ-

րան Սարգսյանը, նույն ֆակուլտետի ուսանող Վարդան Ստեփանյանը (Դուշմանը) և ուրիշ-

ներ: ԵՊՀ 30 ուսանող ազատամարտիկներ նահատակվեցին Արցախի ազատագրության 

համար մղվող կռիվներում4: 

Պատմության ֆակուլտետի մեկ այլ խիզախ ուսանող՝ Վարդան Դալլաքյանը, ծառայե-

լով Աֆղանստանում տեղակայված խորհրդային բանակում, իր մարտական փորձը լավա-

գույնս կիրառեց Արցախյան պատերազմում։ Մարտնչել է Բերդաձորում, Կարմիրում, Քար-

վաճառում, զոհվել է 1994 թ. հուլիսին՝ Քարվաճառի շրջանի ազատագրական մարտերի 

ժամանակ, Ղամշլու գյուղի մատույցներում։ Պարգևատրվել է «Արիության համար» մեդա-

լով։ ԵՊՀ պատմության ֆակուլտետում նրա անունով լսարան է անվանակոչվել5:  

Խորհրդային բանակում է ծառայել նաև հերոս ազատամարտիկ հրամանատար, ԵՊՀ 

ռադիոֆիզիկայի ֆակուլտետի սան Պետրոս Ղևոնդյանը։ 1988 թ. սկսված Արցախյան 

շարժման առաջին օրերից Պ. Ղևոնդյանը զինվորագրվել է հայրենիքի պաշտպանության 

գործին։ 1991-1992 թթ. Պ. Ղևոնդյանը մասնակցել է Ղուշիլլարի, Մալիբեյլիի, Լեսնոյի և հա-

րակից գյուղերի ազատագրման մարտերին։ Շուշիի ազատագրման ժամանակ նշանակվել 

է Շուշվա առանձնակի գումարտակի հրամանատարի տեղակալ։ 1993-1994 թթ. մասնակ-

ցել է Հադրութի, Ֆիզուլու, Ջեբրայելի, Զանգեզուրի ազատագրական մարտերին, Քարավա-

ճառի շրջանի Օմարի լեռնանցքի կռիվներին։ Զոհվել է 1994 թ. փետրվարին։ Պ. Ղևոնդյանը 

հետմահու պարգևատրվել է «Մարտական խաչ» առաջին աստիճանի շքանշանով։ Նրան 

շնորհվել է «Արցախի հերոս» կոչում և «Ոսկե արծիվ» շքանշան: Նրա անունով են անվանվել 

մի քանի միջնակարգ դպրոցներ ՀՀ-ում և Արցախում, ինչպես նաև ԵՊՀ ռադիոֆիզիկայի 

ֆակուլտետի լսարաններից մեկը6: 

 
1 Տե՛ս նույն տեղում, էջ 90; Ով ով է. հայեր, կենսագրական հանրագիտարան, հ. 1, Ե., 2005, էջ 35։  
2 Տե՛ս Երևանի պետական համալսարանը Արցախյան գոյապայքարում, էջ 12։ 
3 Տե՛ս նույն տեղում, էջ 13-14։ 
4 Տե՛ս նույն տեղում, էջ 23-24։ 
5 Տե՛ս նույն տեղում, էջ 37-38։ 
6 Տե՛ս նույն տեղում, էջ 51-52։ 

1972 թ. հունվարին Երևանում է ծնվել հայոց ազատամարտի մեկ այլ նվիրյալ՝ Վար-

դան Հովհաննիսյանը։ ԵՊՀ տնտեսագիտական կիբեռնետիկայի ֆակուլտետի 4-րդ կուրսի 

ուսանող Վ. Հովհաննիսյանը 1992 թ. անդամագրվել է Վ. Սարգսյանի հավաքագրած «Ար-

ծիվ» մահապարտների ջոկատին։ Գումարտակի կազմում նա մասնակցել է ԼՂՀ Մարտա-

կերտի շրջանի Չլդրան, Դրմբոն, Հարությունագոմեր բնակավայրերի ազատագրման մար-

տերին, զոհվել նույն թվականի սեպտեմբերին՝ Վաղուհասի բարձունքի ազատագրման ժա-

մանակ։ Նրա աճյունն ամփոփված է Եռաբլուր հուշահամալիր-պանթեոնում1:  

Խորհրդային բանակում մարտական փորձառության անցած հետախուզական ջոկա-

տի հրամանատար Տիգրան Սարգսյանը ծնվել է 1965 թ. ապրիլին Երևանում։ Ավարտելով 

Երևանի թիվ 162 միջնակարգ դպրոցը՝ ծառայել է խորհրդային բանակում։ 1985 թ. զո-

րացրվելուց հետո ընդունվել է ԵՊՀ իրավաբանական ֆակուլտետ2: Ակտիվորեն մասնակցել 

է ազգային-ազատագրական շարժմանը, հիմնադրել է «Մեծ Հայք» հայրենասիրական կազ-

մակերպությունը, իսկ 1990 թ. փետրվարից սկիզբ է դրել «Մեծն Տիգրան» աշխարհազորա-

յին գնդի կազմավորմանը՝ իր հաստիքային կառուցվածքով, սպառազինությամբ և դրոշով։ 

Տ. Սարգսյանը, ընտրվելով գնդի շտաբի պետ, ռազմական խորհրդի անդամ, մասնակցել է 

Երասխավանի, Վայքի, Սիսիանի, Խնձորեսկի, Նոյեմբերյանի պաշտպանական մարտերին։ 

Նրա ղեկավարությամբ մշակվել և իրականացվել են Հյուսիսային Արցախի՝ Շահումյանի շր-

ջանի Էրքեջ, Մանաշիտ, Բուզլուխ գյուղերի ինքնապաշտպանական մարտերը։ 1990 թ. 

ընտրվել է Երևանի քաղխորհրդի պատգամավոր՝ աշխատանք տանելով իրավաբանական 

հանձնաժողովի կազմում։ 1991 թ. նոյեմբերին Թոդան գյուղի հակառակորդի կրակակետե-

րի ոչնչացման ժամանակ ծանր վիրավորվել է և դեկտեմբերին կնքել իր մահկանացուն։ 

Նրա աճյունը ամփոփված է «Եռաբլուր» հուշահամալիրում։ Նա հետմահու արժանացել է 

«Մարտական խաչ» առաջին աստիճանի շքանշանին։ ԵՊՀ իրավաբանական ֆակուլտետի 

լսարաններից մեկը անվանակոչվել է նրա անունով3: 

ԵՊՀ նույն ֆակուլտետի ուսանող էր նաև քաջակորով ազատամարտիկ Վարդան 

Ստեփանյանը (Դուշմանը)։ Նա ծնվել է 1996 թ. մարտին Երևանում։ Երևանի թիվ 32 միջ-

նակարգ դպրոցն ավարտելուց հետո՝ 1984-1986 թթ., ծառայել է Աֆղանստանում տեղա-

կայված խորհրդային բանակային ստորաբաժանումներում, կուտակել մարտական ծառա-

յության հարուստ փորձ։ Նա իր ցուցաբերած քաջագործության համար 1986 թ. մարտին 

ԽՍՀՄ Գերագույն խորհրդի նախագահության հրամանով պարգևատրվել է «Արիության 

համար» մեդալով։ 1989-1992 թթ. Վ. Ստեփանյանը մասնակցել է Իջևանի, Նոյեմբերյանի, 

Շամշադինի, Արարատի, Վարդենիսի, Գորիսի և ԼՂՀ ինքնապաշտպանական մարտերին, 

Խոջալուի, Շուշիի, Լեսնոյի, Կրկժանի, Մալիբեյլուի, Բերձորի, Մարտակերտի, Ասկերանի, 

Բերդաձորի և այլ բնակավայրերի ազատագրմանը։ Նա զոհվել է 1992 թ. հուլիսին ԼՂՀ Մար-

տունու շրջանի Մյուրիշեն գյուղի համար մղվող մարտերում։ Գյուղի մոտակայքում կանգ-

նեցված է հուշակոթող՝ նվիրված Վ. Ստեփանյան հիշատակին։ Վ. Ստեփանյանը հետմահու 

պարգևատրվել է «Մարտական խաչ» առաջին աստիճանի շքանշանով։ ԵՊՀ իրավաբանա-

կան ֆակուլտետի լսարաններից մեկը անվանակոչվել է նրա անունով4: 

Արցախին օգնության հասցնելու գործում մեծ է նաև ԵՊՀ արևելագիտության ֆակուլ-

տետի դեկան, պրոֆեսոր Գուրգեն Մելիքյանի դերը, որը, 1990 և 1991 թթ. ապրիլից սկսած, 

բազմիցս վտանգների ենթարկվելով, Արցախի և ՀՀ սահմանամերձ շրջանների կամավորա-

կան ջոկատներին էր հասցնում ոչ միայն հաղորդակցության սարքեր՝ «Ալենկո» տիպի հա-

ղորդիչներ, այլև անհրաժեշտ սննդամթերք, հատկապես մասուր, ուրց, թթի օղի, տաք հա-

գուստ և այլն: Հետագայում նա Արցախում բազմիցս կազմակերպել է ծառատունկեր5: 

 
1 Տե՛ս նույն տեղում, էջ 46։ 
2 Տե՛ս նույն տեղում, էջ 64-65։ 
3 Տե՛ս նույն տեղում, էջ 64-65։ 
4 Տե՛ս նույն տեղում, էջ 67-69։ 
5 Տե՛ս նույն տեղում, էջ 81-83: 

1992-1993 թթ. երկրապահ կամավորական ջոկատների և բանակ զորակոչված զի-

նակոչիկների միավորումով ստեղծվեց շարժունակ և կարգապահ բանակ1: 1992 թ. հուն-

վարի 28-ին կառավարությունն ընդունեց «ՀՀ պաշտպանության նախարարության մասին» 

պատմական որոշումը, որով ազդարարեց Ազգային բանակի ստեղծման սկիզբը: Նորաս-

տեղծ նախարարության ենթակայությանը հանձնվեցին ՆԳՆ պարեկապահակային գուն-

դը, հատուկ նշանակության գունդը և հանրապետական զինկոմիսարիատը2: Պաշտպա-

նության նախարարության կենտրոնական ապարատը` գլխավոր շտաբը, վարչություններն 

ու առանձին բաժինները ստեղծվեցին ավելի ուշ: Դեռևս 1991 թ. դեկտեմբերի 5-ին Հայաս-

տանի Հանրապետության պաշտպանության առաջին նախարար էր նշանակվել Վազգեն 

Սարգսյանը (1959-1999)3: Նա, արդեն լինելով խորհրդարանի պաշտպանության հանձնա-

ժողովի նախագահ, կամավորների մեծ մասի սիրված հրամանատարն էր: Ազգային բանա-

կի ստեղծման գործում մեծ է նրա ներդրումը:  

Արցախի աջակցության գործում իրենց նպաստը բերեցին նաև Մանկավարժական 

համալսարանի ուսանողները, շրջանավարտներն ու դասախոսները, որոնց մի մասը մայ-

րաքաղաքի բնակիչ էր։ Արցախյան 1991-1994 թթ. պատերազմի ընթացքում զենք-զինա-

մթերքի հայթայթման և մատակարարման գործում ակտիվություն ցուցաբերեցին Խ. Աբո-

վյանի անվան Հայկական պետական մանկավարժական համալսարանի դասախոսները՝ 

ՀՀ ԱԺ պատգամավոր, դոցենտ Հ. Հարությունյանը, դոցենտներ Մ. Սահրադյանը, Ա. Ղուշ-

չյանը, Բ. Սիսիանը և ուրիշներ։ Պրոֆեսոր Լ. Հարությունյանը խնայած անձնական միջոց-

ներով մի քանի անգամ սննդամթերք, զինվորական հանդերձանք և այլ պարագաներ ու-

ղարկեց Արցախ։ Համալսարանի 17 ուսանողներ, շրջանավարտներ, դասախոսներ իրենց 

մահկանացուն կնքեցին Արցախյան ազատամարտում: Նրանց թվում էր ՀՀ ազգային հե-

րոս, քաղաքական գործիչ, հրապարակախոս, դերասան Մովսես Գորգիսյանը, որը, որպես 

անկախության բանակի զինվոր, զոհվեց 1990 թ. հունվարի 18-ին Երասխավանի մարտե-

րում։ 1994 թ. Մարտակերտի Կարմիրավան գյուղի մարտերում զոհվեց դասախոս, ՀՀ և 

ԼՂՀ «Մարտական խաչ» երկրորդ աստճանի շքանշանակիր, քանդակագործ, ավագ լեյտե-

նանտ Գևորգ Համբարձումյանը4։  

Սերժանտ Կարեն Հարությունյանը նույնպես ծնունդով երևանցի էր, մասնակցել է 

Մարտակերտի գյուղերի ազատագրական կռիվներին և զոհվել Մարտակերտում 1994 թ.։ 

Իրենց քաջագործություններով աչքի է ընկել երևանցի, նույն բուհի գծանկարի ամբիոնի 

դասախոս Աղվան Մխիթարյանը, որը մասնակցել է Մարտակերտի, Լաչինի, Քարվաճառի, 

Ֆիզուլու մարտական գործողություններին, պարգևատրվել է 1992-1994 թթ. «Մարտական 

գործողությունների մասնակից» մեդալով։ Նրա գործընկեր, նույնպես երևանցի Արմեն Մու-

շեղյանը բուհն ավարտելուց հետո աշխատել է Պռոշյանի անվան միջնակարգ դպրոցում որ-

պես նկարչության և գծագրության ուսուցիչ։ Նա Շուշիի առանձնակի գումարտակի կազ-

մում մասնակցել է ԼՂՀ Մարտակերտի և Աղդամի տարածքների ազատագրական, մարտա-

կան գործողություններին, կռվել մինչև հրադադարը։ Իրենց քաջագործություններով աչքի 

են ընկել երևանցիներ կապիտան, ՀՀ ՆԳ «Միլիցիայի գերազանցիկ» մեդալակիր Վահան 

Ավետյանը, որը մասնակցել է Ասկերանի, Մարտակերտի և Աղդամի տարածաշրջանի մար-

տական գործողություններին, ռեժիսոր Միքայել Ղազարյանը, որը մասնակցել է Լաչինի շըր-

ջանի մարտական գործողություններին, Անդրանիկ Ոսկանյանը5, որը մասնակցել է Գետա-

շենի տարածաշրջանի մարտական գործողություններին, դասախոս Արթուր Մարտիրոսյա-

նը և ուրիշներ: 

 
1 Տե՛ս Մինասյան Է., Սոցիալ-տնտեսական վերափոխումները Հայաստանի Հանրապետությունում (1990-

2003 թթ.), Երևան, 2003, էջ 54-64: 
2 ՀԱԱ, ֆ. 113, ց. 163, գ. 406, թ. 6-9: 
3 Տե՛ս նույն տեղում, ֆ. 113, ց. 165, գ. 298, թ. 1: 
4 Տե՛ս Պատրիկյան Հ., Արյան կանչով, Երևան, 2015, էջ 3-11։ 
5 Տե՛ս նույն տեղում, էջ 192-200։ 

Արման Եղյանը, ծնվելով Երևանում, ավարտելով բուհը, աշխատել է թիվ 94 պրոֆ-

տեխուսումնարանում՝ որպես վարպետ, 1990 թվականից մասնակցել է Երասխավանի, 

1991 թ.՝ Հայաստանի սահմանամերձ գյուղերի համար մղվող մարտական գործողություն-

ներին, Շուշիի ազատագրական մարտերին՝ իբրև հրամանատարի տեղակալ, ապա՝ Մար-

տակերտի ինքնապաշտպանական մարտերին1: Նիկոլայ Դավթյանը, ծնվելով Երևանում, 

ավարտել է բուհի կուլտուրայի ֆակուլտետի ռեժիսուրայի նորաբաց բաժինը, աշխատանքի 

անցել մշակույթի նախարարությունում, ապա, որպես հեռուստաընկերության գլխավոր ռե-

ժիսոր, մեկնել է Արցախ 5-րդ բրիգադի կազմում, մասնակցել մարտական գործողություննե-

րին։ Ամենաթեժ կետերում աչքի է ընկել քաջագործություններով2:  

Արցախի օգնության գլխավոր կազմակերպիչներից էր ԵՊՀ մաթեմատիկայի և մեխա-

նիկայի ֆակուլտետի դոցենտ Նորիկ Գալստյանը։ Նրա տվյալներով Արցախի պաշտպանու-

թյան կոմիտեին Երևանի պետական համալսարանի կոլեկտիվը օգնել է ոչ միայն զինա-

մթերքի մեծ պաշարով, այլև հայթայթել է 1200 ձեռք զինվորական հագուստ՝ բաճկոն, տա-

բատ, զինվորական կոշիկներ և գլխարկ, համալսարանում կազմակերպել և ֆիզիկայի դա-

սախոս Միսակ Մարտիրոսյանի ջանքերով կարել են 8000 անձրևանոց և Արցախ ուղարկել 

քնապարկերի ու վրանների հետ3։ Նրա տեղեկությունների համաձայն՝ Գետաշենը համալ-

սարանի օգնությունը ստացել է ըստ պահանջի։  

Հայկական բնակավայրերի պաշտպանությունը կազմակերպելու նպատակով ստեղծ-

ված կամավորական ջոկատները պետական կառույցում ընդգրկելու համար ՀԽՍՀ նախա-

րարների խորհուրդը 1990 թ. օգոստոսի 21-ին ընդունեց «ՀԽՍՀ ներքին գործերի նախա-

րարությանն առընթեր հատուկ ստորաբաժանումներ ստեղծելու մասին» որոշումը4: Իրա-

վական այս հիմքի վրա էլ 1990 թ. սեպտեմբերին Երևանում կազմավորվեց ՀՀ ներքին գոր-

ծերի նախարարությանը կից Հատուկ գունդը, որի կազմում ընդգրկվեցին Երևանի, Արա-

րատի, Գորիսի, Վարդենիսի, Իջևանի, Մեղրու և այլ շրջանների 26 ինքնապաշտպանական 

վաշտերը5: Այդ վաշտերը կռվեցին ՀՀ և ԼՂՀ գրեթե բոլոր ռազմաճակատներում: Հայրենիքի 

սահմանների պաշտպանության համար մղված մարտերում զոհվեցին 159 մարտիկներ, 

այդ թվում՝ նաև գումարտակի հրամանատար, Հայաստանի ազգային հերոս, երևանցի Ջի-

վան Աբրահամյանը6: Կամավորական ջոկատների տարերայնորեն կազմավորման և բնակ-

չության ձեռքին մեծաքանակ զենք հայտնվելու արդյունքում ի հայտ եկան նաև չվերահսկ-

վող զինված խմբավորումներ, որոնց գործունեությունն ապակայունացնում էր Հայաստանի 

ներքին դրությունը: Այդպիսի մի զինված անհնազանդության ժամանակ՝ օգոստոսի 29-ին՝ 

դեպքերի հետագա սրումն արգելելու նպատակով բանակցությունների մեկնելիս, զոհվեցին 

Վիտյա Այվազյանն ու Գեղազնիկ Միքայելյանը՝ իրենց կյանքի գնով սթափեցնելով բոլորին 

ու կանխելով հնարավոր արյունահեղությունը: Նրանց հետմահու շնորհվեց «Ազգային հերո-

սի» կոչում7: 1991 թ. ապրիլի 26-ին ՀՀ նախարարների խորհուրդը հաստատեց «ՀՀ երկրա-

պահ զինապարտի ժամանակավոր կանոնակարգը», որը տարածվում էր մինչև 50 տարե-

կան, կամավորական սկզբունքով հանրապետության պաշտպանության գործին մասնակ-

ցել ցանկացող ՀՀ քաղաքացիների վրա: ՀՀ կառավարության որոշմամբ ստեղծվեց ՀՀ նա-

խարարների խորհրդին առընթեր պաշտպանության պետական կոմիտեն, որի հիմքի վրա 

էլ ավելի ուշ ստեղծվեց պաշտպանության նախարարությունը8: Վ. Սարգսյանի անմիջական 

 
1 Տե՛ս նույն տեղում։ 
2 Տե՛ս նույն տեղում, էջ 207-231։ 
3 Տե՛ս Երևանի պետական համալսարանը Արցախյան գոյապայքարում, էջ 89-90: 
4 Տե՛ս ՀԱԱ, ֆ. 113, ց. 165, գ. 298, թ. 1: 
5 Տե՛ս Օհանյան Ս., Հայկական բանակի 20-ամյա տարեգրությունը, Երևան, 2012, էջ 40; ՀԱԱ, ֆ. 113, ց. 

163, գ. 406, թ. 8, 9: 
6 Տե՛ս ՀՀ պաշտպանության նախարար Սերժ Սարգսյանի ելույթը ՀՀ զինված ուժերի կազմավորման 10-րդ 

տարեդարձին նվիրված հանդիսավոր նիստում, «Հայկական բանակ», 1, 2 (31-32), էջ 13-14: 
7 Տե՛ս Օհանյան Ս., նշվ. աշխ., էջ 41: 
8 Տե՛ս ՀԱԱ, ֆ. 113, ց. 165, գ. 317, թ. 1,2: 

նախաձեռնությամբ հայոց բանակաշինության գործում զգալի աշխատանք կատարվեց: 

1992 թ. մայիսին պաշտպանության նախարարությունը «Զինապարտության մասին» օ-

րենքով հիմք դրեց բանակը ժամկետային զինծառայողներով համալրելու կայուն ավանդույ-

թին: 1992 թ. մայիսի 22-ին Նուբարաշենում տեղի ունեցավ ՀՀ առաջին դեսանտագրոհա-

յին գնդի երդման արարողությունը։ Մայիս-նոյեմբերին ստեղծվեցին ՀՀ ԶՈՒ կապի առաջին 

զորամասը, ավարտվեց ՀՀ ԶՈՒ ավիացիոն, հակաօդային, ինժեներական, տանկային, քի-

միական, հրթիռահրետանային, հետախուզական, ռազմաբժշկական զորամասերի ձևավո-

րումը։ Նույն թվականի օգոստոսի 30-ին սպարապետ Վ. Սարգսյանի կոչով մայրաքաղաքից 

և մարզերից հավաքագրված շուրջ 500 ազատամարտիկներից ստեղծվեց «Արծիվ-մահա-

պարտների» գումարտակը, որը վճռորոշ դեր խաղաց Արցախի հյուսիսարևելյան ճակա-

տում՝ բեկում մտցնելով ռազմական գործողությունների մեջ՝ ռազմաճակատի այդ հատվա-

ծում կասեցնելով թշնամու հարձակումը։ Նոր կազմավորված զորամասերի անձնակազմը 

1992 թ. մայիսի 28-ին Երևանի Հանրապետության հրապարակում հանդիսավոր պայման-

ներում առաջին անգամ զորահանդես անցկացրեց և տվեց առաջին զինվորական երդումը: 

Այսպիսով՝ ԵՊՀ, Խ. Աբովյանի անվան ՀՊՄՀ և մայրաքաղաքում գործող այլ բուհերի 

ու ուսումնական հաստատությունների ուսանողները, շրջանավարտները և պրոֆեսորա-

դասախոսական կազմը Արցախյան պատերազմի առաջին օրերից սկսած բազմակողմանի 

օգնություն ցուցաբերեցին մարտնչող Արցախին՝ ապահովելով մեր ժողովրդի հաղթանակը 

Արցախյան պատերազմում։  

 

Эдик Минасян, Артавазд Дарбинян, ОБ УЧАСТИИ СОТРУДНИКОВ И СТУДЕН-

ТОВ ЕРЕВАНСКИХ ВУЗ-ОВ В ПЕРВОЙ АРЦАХСКОЙ ВОЙНЕ (1991-1994 ГГ.). В 

статье, на основе анализа соответствующих фактов, представлено активное участие про-

фессорско-преподавательского состава, студентов и выпускников Ереванского госу-

дарственного университета и Армянского государственого педагогического университе-

та им. Х. Абовяна в Первой Арцахской войне. Из-за развязанной Азербайджаном войны 

в Арцахе и в приграничных районах Армении, многие студенты столичных вузов, в част-

ности и в первую очередь, ряда факультетов ЕГУ, были вынуждены прервать учебу и, в 

числе добровольческих отрядов, отправиться в районы военных действий. Те же, кто 

остались, наряду со всем народом, всеми силами содействовали воюющему Арцаху, орга-

низовывали вертолетные перевозки гуманитарной помощи, отправляя одежду, еду, бое-

припасы и предметы первой необходимости.  

Ключевые слова: Арцах, ЕГУ, Армянский государственный педагогический универ-

ситет им. Х. Абовяна, преподаватель, студент, выпускник, национальный герой, Марда-

керт, Шуши. 

 

Edik Minasian, Artavazd Darbinian, THE PARTICIPATION OF YEREVAN UNIVERSI-

TIES IN THE FIRST ARTSAKH WAR (1991-1994). The article presents the analysis of rele-

vant facts about the active participation of the teaching staff, students and graduates of Ye-

revan State University and Armenian State Pedagogical University after Kh. Abovyan, in help-

ing Artsakh in its struggle. The war unleashed by Azerbaijan in Artshakh and the bordering 

areas of the Republic of Armenia, forced the students of operating universities in the capital, 

first of all a number of YSU faculties, to leave the university studies, create volunteer detach-

ments and move to military operations zones. Those who stayed in universities, supported the 

fighting Artsakh in every possible way. The university students organized helicopter flights, 

delivering clothes, food, ammunition and basic necessities to Artsakh. 

Keywords։ Artsakh, YSU, Armenian State Pedagogical University after Kh.  Abovyan, 

lecturer, student, graduate, national hero, Martakert, Shushi. 

  



 

ՊԱՏՄՈՒԹՅՈՒՆ ԵՎ ՄՇԱԿՈՒՅԹ, 2021, № 1 
 

 

– 270 – 
 

 

ՊԱՏՄՈՒԹՅՈՒՆ ԵՎ ՄՇԱԿՈՒՅԹ 
 

ՀԱՅԱԳԻՏԱԿԱՆ ՀԱՆԴԵՍ 
 
 

 

ИСТОРИЯ И КУЛЬТУРА 
 

АРМЕНОВЕДЧЕСКИЙ ЖУРНАЛ 
 

 

 

HISTORY AND CULTURE 
 

JOURNAL OF ARMENIAN STUDIES 
 

 

2021, № 1 
 

 

Գլխավոր խմբագիր` Էդիկ Մինասյան 
 

Խմբագիր՝ Միքայել Մալխասյան 
 

Տեխնիկական խմբագիր՝ Տիգրան Ղանալանյան 

Սրբագրումը՝ Արմեն Մալխասյանի 

Համակարգչային ձևավորումը՝ Միքայել Մալխասյանի 

 

 

 

Հասցեն՝ 0025, Երևան, Աբովյան 52 

Адрес-0025, Ереван, ул. Абовяна 52 

Address: 0025, Yerevan, Abovyan 52 

E-mail: histcultjournal@gmail.com 

tel: 060-71-06-00, 055-92-88-00 

 

 

ԵՊՀ հրատարակչություն, Երևան, Ալ. Մանուկյան 1 

«Մեկնարկ» ՍՊԸ տպարան, Երևան, Աբովյան 41 

 

Издательство ЕГУ, Ереван, ул. Ал. Манукян 1 

Типография ООО “Мекнарк”, Ереван, ул. Абовяна 41 

 

 

Տպաքանակը՝ 200 


